
MALTA

QORTI TAL-MAĠISTRATI (MALTA)
bħala Qorti ta’ Ġudikatura Kriminali

MAĠISTRAT DR. NADIA H. VELLA 
B.A., LL.D., Dip. Trib. Eccl. Melit., 


Seduta ta’ nhar id-9 ta’ Lulju 2024

Il-Pulizija
(Spettur Francesco Mizzi)

vs.

David Louis Vella
detentur tal-karta ta’ l-identita’ bin-numru 161781M

Il-Qorti,

Rat l-akkużi miġjuba fil-konfront ta’ David Louis Vella, ta’ 42 sena iben Peter Paul u Maria Assunta neé Shirley, imwieled il-Pietà nhar is-26 ta’ Frar 1981, residenti ġewwa “San Bert”, Flat 1, Triq Caravaggio, Gharghur u detentur tal-karta tal-identità bin-numru 161781M, akkużat talli nhar it-23 ta’ Novembru 2023 bejn il-ħinjiet tal-22:00hrs u 23:00hrs ġewwa Triq il-Fortizza, Mellieħa:
 
1. Bil-lejl kiser il-mistrieħ tan-nies cioe ta’ Conrad Bonnici, Neville Meli u Vincent Scerri bi ħsejjes jew għajjat jew b’xi mod ieħor; 

2. U aktar talli għamel xi xogħol ta’ kostruzzjoni li ħoloq ħsejjes li nstemgħu minn barra s-sit, fil-ħinijiet li qabżu it-20:00hrs; 


Rat l-Artikolu 338(M) tal-Kapitolu 9 tal-Liġijiet ta’ Malta, u Regolament 5(1)(a) tal-iskeda 3 tal-Liġi Sussidjarja 522.09; 


Rat id-dokumenti kollha esebiti u cioe ir-rapport tal-Pulizija relattiv[footnoteRef:1], l-affidavit ta’ PS1307 L. Baldacchino[footnoteRef:2], sett ta’ dokumenti esebiti minn Michael Simic rappreżentant tal-Awtorità tal-Bini u l-Kostruzzjoni[footnoteRef:3]; [1:  Immarkat Dok. WG3, bir-referenza 11/POL/6923/2023;]  [2:  Immarkat Dok. WG1, fol. 3 tal-proċess;]  [3:  Immarkati Dok. MS1 sa MS5, fol. 27 et. seq. tal-proċess; ] 



Semgħet ix-xhieda ta’ Conrad Bonnici[footnoteRef:4], Neville Meli[footnoteRef:5], Vincent Scerri[footnoteRef:6] u Michael Simic rappreżentant tal-Awtorità tal-Bini u l-Kostruzzjoni[footnoteRef:7]; [4:  Minnu mogħtija nhar it-23 ta’ April 2024, fol. 12 et seq. tal-proċess; ]  [5:  Minnu mogħtija nhar it-23 ta’ April 2024, fol. 15 et seq. tal-proċess;]  [6:  Minnu mogħtija nhar it-23 ta’ April 2024, fol. 19 et seq. tal-proċess;]  [7:  Minnu mogħtija nhar it-23 ta’ April 2024, fol. 24  et seq. tal-proċess;] 


Semgħet it-trattazzjoni. 


Ikkunsidrat: 

Illi l-Liġi Sussidjarja 552.09 u cioe r-Regolamenti dwar l-Immaniġġar Ambjentali tas-Siti tal-Kostruzzjoni ġew imħassra permezz tal-Avviż Legali 341 tas-sena 2022, liema Avviż Legali ġie ppubblikat nhar is-16 ta’ Diċembru 2022; Illi kwindi fid-data tal-akkuża u cioe fit-23 ta’ Novembru 2023, ir-regolamenti kienu ġja mħassra, biex  b’hekk it-tieni akkuża fil-konfront tal-imputat, msejsa fuq l-imsemmija regolamenti ma tistax tissussisti. 

Kwindi l-Qorti sejra tikkonsidra limitatament jekk l-ewwel akkuża ġietx debitament ippruvata fil-konfront tal-imputat. 

Il-każ inbeda fuq rapport tal-Pulizija li sar nhar it-23 ta’ Novembru 2023 fid-9.40pm fejn ġie rrappurtat li fuq is-sit ta’ kostruzzjoni ġewwa Triq il-Fortizza l-Mellieħa, kienu għadhom għaddejjin ix-xogħolijiet ta’ kostruzzjoni. Il-Pulizija distrettwali aċċedew fuq il-post f’xi 10.00pm fejn irriżulta li dak irrappurtat kien minnu. L-imputat ġie mitkellem fuq il-post, fejn huwa stqarr li ma setax jieqaf mix-xogħolijiet għax kien qiegħed jagħti l-konkos. 

Ġie ampjament ippruvat mid-dokument MS3 illi s-sit ta’ kostruzzjoni mertu ta’ din il-kawża jinsab fi Triq il-Fortizza kantuniera ma’ Triq Anthony Sammut il-Mellieħa. 

Xehdu tliet persuni li jgħixu fil-viċinanzi tas-sit, u cioe il-persuni msemmija fl-akkuża, Conrad Bonnici, Neville Meli u Vincent Scerri li kkonfermaw li dakinhar tat-23 ta’ Novembru 2023, minħabba l-ħsejjes ħerġin mill-imsemmi sit tal-kostruzzjoni, huma ma setgħux jorqdu u jistrieħu.  Conrad Bonnici kkonferma “Dalam, nies iridu jorqdu. Baqgħu għaddejjin bix-xogħolijiet. Kien hemm mutur jaħdem, nifhem li jgħidulu helicopter, li jagħmel ħoss qawwi.” Neville Meli xehed: “Għidtlu Mela m’għandix dritt ġol-propjetà tagħna noqgħod bi kwieti? F’dawn il-ħinijiet. Dan mhux mal-ġurnata tgħid se nwaqqfu mal-ġurnata. Kulħadd irid jaħdem bħalma naħdem jien. Fhimt? Imma mbagħad bniedem irid jorqod.” Vincent Scerri xehed “kien wara li dalam jiġifieri qed nitkellmu wara t-tmienja baqa’ jaħdem b’xi mutur, xi power float wieħed minnhom fuq binja kbira tal-konkos u dam storbju kbir u aħna ħarġu ħafna nies fil-gallarijiet għax hemmhekk imdawwar kollu bini”. 

Rigward l-identità tal-imputat bħala l-persuna li wettaq ir-reat, din il-Qorti m’għandha l-ebda dubju dwar l-identità ta’ David Louis Vella, in vista li dan ammetta mal-Pulizija fuq il-post, wara li rrinunzja għad-dritt tal-avukat, li huwa kien inkarigat mis-sit f’dak il-mument u li ma setax iwaqqaf ix-xogħolijiet minkejja l-ilmenti kien hemm; 


Deċide

Għal dawn ir-raġunijiet, il-Qorti wara li rat l- Artikolu 338(M) tal-Kapitolu 9 tal-Liġijiet ta’ Malta, u Regolament 5(1)(a) tal-iskeda 3 tal-Liġi Sussidjarja 522, u l-Avviż Legali 341 tas-sena 2022 qed issib lill-imputat: 
ħati tal-ewwel akkuża miġjuba fil-konfront tiegħu u tikkundannah ammenda ta’ €58.23; 
mhux ħati tat-tieni akkuża miġjuba fil-konfront tiegħu u kwindi tilliberah minn kull piena fir-rigward tat-tieni akkuża. 



Dr. Nadia H. Vella
Maġistrat


Naomi Bonello 
Deputat Reġistratur

